
1 
 

13 November 2023 

Memo #17 

Beste kollegas 

Spreuke 9:10 

“Die beginsel van die wysheid is die vrees van die Here, en kennis van die Heilige is verstand.” 

Dit is goed om ‘n paar gedagtes oor die beginsel van Christelike onderwys, die kernbesigheid van ICO 

skole, te deel.  

Opvoeding vanuit ‘n Bybelse beskouing is altyd gebaseer op die geopenbaarde Woord van God. Lees 

gerus Johannes 1, Kolossense 1, en Hebreërs 1. 'n Opvoeding wat versuim om God en sy werk te 

erken, steun op die feilbare gesag van die mens, wat uiteindelik betekenisloos is. Alle skatte van 

kennis en wysheid lê slegs in Christus (Kolossense 2:3). 

Die mens is na die beeld van God geskape, wat ook inhou dat die mens die vermoë het om te kan 

leer en in kennis en wysheid te kan toeneem. As gelowiges is ons oortuig dat God almagtig, 

alomteenwoordig en die alwetende Skepper is. Alle dinge bestaan deur die Woord van sy krag en 

word deur Hom onderhou (Kolossense 1:16 en 17). Ons, wat die kind insluit, kan geen deeltjie van 

die heelal sinvol sonder God verstaan nie! 

Opvoeding wat op die gesag van die Bybel as die absolute waarheid berus, vind dan altyd plaas met 

die oog gerig op dit wat ewigheidswaarde het. So behoort die Christelike skool met die huisgesin 

sowel as die kerk hande te vat om die kind in die weë van die Here op te voed. Deur aan kinders te 

leer om eers die koninkryk van God te soek, verstaan hulle uiteindelik dat hulle werk soos vir die 

Here en nie vir die goedkeuring van mense nie. 

Rol van die huisgesin 

Daar kan heelparty dele in die Bybel oor opvoeding aangehaal word, maar twee bekende gedeeltes 

vind ons in Efesiërs 6:4: "En vaders, moenie julle kinders vertoorn nie, maar voed hulle op in die tug 

en vermaning van die Here." en Deuteronomium 6:6-7: " En hierdie woorde wat ek jou vandag 

beveel, moet in jou hart wees; en jy moet dit jou kinders inskerp en daaroor spreek as jy in jou huis sit 

en as jy op pad is en as jy gaan lê en as jy opstaan”.  

Hierdie verse beklemtoon die verantwoordelikheid van ouers om 'n God-gesentreerde en Christus-

vererende opvoeding vir hul kinders te probeer voorsien. Christelike skole is veronderstel om ouers 

in hierdie groot taak by te staan. ICO skole behoort ‘n verlengstuk van die ouerhuis te wees om 

sodoende ‘n opvoeding wat ooreenstem met ons geloofsbelydenis en doopbelofte te verskaf. Vir 

ICO skole behoort dit ‘n groot voorreg te wees om saam met die ouers te kan werk om kinders beide 

akademies en geestelik te vorm en op te voed.  

Die verantwoordelikheid van die opvoeding lê altyd primêr by die ouerhuis. Tog is ICO skole 

wonderlike instrumente om toegewyde ouers te help om hul kinders op 'n Bybelse wyse te onderrig. 

Die skool mag egter nooit die primêre opvoedingsentrum vir die kinders word nie en moet dus nie 

die plek van die huis se onderrig en opvoeding oorneem nie. Kinders benodig die onderrig en 

voorbeeld van ouers as 'n fondament waarop die skool en die kerk kan voortbou. 

Die gesin, kerk en skool behoort uiteindelik almal dieselfde doel te hê. Hierdie doel word                                              

mooi in Efesiërs 4:13-15 saamgevat: “totdat ons almal kom tot die eenheid van die geloof                                                     

en van die kennis van die Seun van God, tot 'n volwasse man, tot die mate van die volle grootte van 

Christus; sodat ons nie meer kinders sou wees nie wat soos golwe geslinger en heen en weer gedryf 

word deur elke wind van lering, deur die bedrieëry van die mense, deur sluheid om listiglik tot 

dwaling te bring; maar, terwyl ons in liefde die waarheid betrag, in alles sou opgroei in Hom wat die 

Hoof is, naamlik Christus.” 

Mag elke ICO skool daarna strewe om ‘n verlengstuk van gelowige huisgesinne te wees en mag elke 

huisgesin wat in die ICO skole verteenwoordig word, erns maak met die opvoeding van hul kinders in 

die vrees van die Here.  

 

1. Veranderinge en tog dieselfde 

Ongeveer twee weke gelede het ek ‘n skrywe gerig om my nuwe betrekking as skoolhoof van 

Gereformeerde Skool Dirk Postma met julle te deel. Baie dankie aan elkeen wat ‘n boodskap van 

gelukwense en bemoediging gestuur het, dit word baie waardeer. Ek is werklik oortuig dat die Here 

ons roep vir bepaalde take op bepaalde tye en dat Hy ook daarvoor die toerusting sal gee. 

Wat die dienste van ICO betref is ons strewe om steeds ons skole in hul opvoedingstaak, soos in die 

inleiding uiteengesit, te bly ondersteun. Alles gaan dus soos normaal voort. Op kort termyn neem ek 

steeds verantwoordelikheid vir die operasionele verloop van sake. Mev. Annelieke Visser se 

verantwoordelikhede word ook uitgebrei om my las te verlig. Vir ‘n langtermyn oplossing is ons in 

gesprek met ander Gereformeerde rolspelers om ICO se funksies uit te brei en te verdiep. Ek deel dit 

graag met julle sodra daar meer sekerheid is.   

Een van die take wat ek egter nie meer gaan behartig nie, is die aanbied van sommige kursusse. 

Mev. Annelieke Visser het reeds gedurende 2023 die grootste deel van die studiekursus, asook die 

noodhulpkursusse aangebied. Die Boustene vir Normatiewe onderwys bly steeds deel van my 

werksaamhede.  

Kontak met die departement asook ander spesifieke onderwysinstansies soos FEDSAS en SAOU 

d.m.v. gereelde vergaderings word ook steeds deur my behartig. Hierdie netwerke is net so 

belangrik vir GSDP soos vir enige ander skool. Die ontwikkeling van die Waterstroomreeks sal op die 

langtermyn waarskynlik anders gestruktureer word, alhoewel my direkte betrokkenheid by die skool 

ook tot voordeel van hierdie reeks sal strek.   

Die ICO skole lê my baie na aan die hart, daarom soek ons ook na die beste oplossing sodat dienste 

steeds kan voortgaan en selfs verbeter. Herstrukturering lei baie keer ook tot verdieping en nuwe 

groei. Ons vertrou dat dit hier ook so mag wees. 

2. Boekenhout 

Dit is vir ons werklik ‘n groot vreugde dat Boekenhout se webtuiste in sy geheel hersien en oorgebou 

is. Dit behoort nou vir skole sommer baie makliker te wees om hul bestellings direk op die webtuiste 

te plaas. Die hele transaksie kan nou baie meer vaartbelyn geskied. Besoek gerus die nuwe 

webtuiste by https://boekenhout.aros.ac.za/. Soek in die inhoudsopgawe na skoolboeke en vind die 

hele reeks daar. 

Daar word ook aktief op Facebook sowel as Instagram bemark. “Like” en “share” gerus ons bladsye. 

Hou die bladsye dop vir oulike promosies! 

3. Datums vir 2024 

https://boekenhout.aros.ac.za/

1. Atletiek: 17 Februarie 

2. FEDSAS seminaar: 12 Maart 

3. ICO seminaar: 20 Maart 

Kursusse 

Bespreek betyds vir die noodhulp- en studiekursus. Heelwat datums is reeds vir kwartaal 1 bespreek, 

vroegtydige bespreking verseker ‘n gunstige datum. 

4. BELA-wetsontwerp 

Die omstrede BELA-wetsontwerp het baie onrus veroorsaak sedert die eerste wetsontwerp in 2017 

gepubliseer is. Die hersiene weergawe is in 2021 gepubliseer, waarna 'n uitgebreide 

publiekedeelnameproses gevolg het. Op 26 Oktober is die wetsontwerp in die Parlement bespreek 

en is daar gestem, waar 223 lede dit ondersteun het, terwyl 83 daarteen gestem het. 

Op hierdie stadium word dit steeds beskou as 'n "konsepwetgewing", omdat dit aan die Nasionale 

Raad van Provinsies voorgelê moet word. Daar word gehoop dat daar nog 'n geleentheid vir publieke 

deelname sal wees. NAISA verteenwoordig die grootste deel van die onafhanklike skolesektor en is 

aktief besig om die regte van onafhanklike skole te bepleit. Ander organisasies soos FEDSAS, SAOU, 

SOS, AfriForum, ChristianView, Solidariteit en Pestalozzi Trust is ook aktief in hierdie saak betrokke.  

5. Departementeel 

5.1 Subsidies 

Daar is ‘n hele paar ICO skole wat tans subsidie ontvang. Alhoewel ons baie van ons kant af doen om 

te verseker dat skole hul regmatige deel kry is ons ook maar uitgelewer aan die feit dat die 

staatskoffers nie veel het om te bied nie. Drie van die skole in Gauteng het nou deur ‘n 

herkategoriseringsproses gegaan en die gevolg is dat die subsidie drasties ingekort is. Die skole het 

appèl aangeteken en briewe ontvang dat hulle wel die oorspronklike subsidies sal ontvang. 

Ongelukkig is dit twee dae later weer herroep. Intussen wag hierdie skole op meer inligting. 

Indien ‘n skool wel subsidie ontvang is dit belangrik om te weet dat daar sekere regulasies van 

toepassing is. Hierdie regulasies verseker dat die Departement hierdie gesubsidieerde skole mag 

oudit om te verseker dat skole die subsidie vir opvoedkundige doeleindes gebruik. 

‘n Oudit word gedoen op grond van risiko-beoordeling. As die risiko laag is, sal daar geen behoefte 

wees om 'n oudit uit te voer nie. Hierdie afgelope jaar het 68 skole 'n oudit ondergaan, en slegs 21 

skole het ongunstige bevindinge gehad. Ongelukkig is dit so dat daar skole is wat nie goeie beheer 

toepas nie en dat fondse nie deursigtig bestuur word nie. 

5.2 Reg tot inligting 

Soms ontvang ‘n direksie of skoolbestuur versoeke van ouers om insae te hê in bepaalde 

dokumente. Dan is daar onsekerheid oor wat versprei mag word en wat nie.  In die geval van 

gesubsidieerde skole is die volgende belangrik om te onthou. Hierdie skole is nie-winsgewend en  

word deur ‘n direksie of skoolbestuur wat die ouers verteenwoordig bestuur. Ouers het ‘n direkte 

belang by hierdie skool en het ook die reg tot inligting soos volg (opsommend) in die maatskappywet 

van 2008 gestel (die departement het ook reg tot die inligting, veral as die skole gesubsidieer word.): 

'n Persoon wat 'n lid is van 'n nie-winsgewende maatskappy is, het die reg om die volgende rekords 

van die maatskappy te sien en te kopieer. 

• die Memorandum van Inlywing van die maatskappy en enige wysigings daaraan, en enige 

reëls deur die maatskappy gemaak,  

• die rekords met betrekking tot die direkteure van die maatskappy,  

• die verslae aan jaarvergaderings, en jaarlikse finansiële state,  

• die kennisgewings en notules van jaarvergaderings,  

• die lede-register van 'n nie-winsgewende maatskappy wat lede het. 

Dit is ook belangrik om te onthou dat notules ‘n belangrike brondokument is waarna terugverwys 

kan word om duidelikheid oor gebeure en inligting te kan kry. Notules is nie veronderstel om 

geheime dokumente te wees wat weggesteek word nie. Dit is byvoorbeeld baie belangrik om aan 

nuwe bestuurslede ten minste 6-12 maande se vorige notules beskikbaar te stel om so konteks te 

kan verkry oor sake wat bespreek is of besluite wat geneem is.  

‘n Notule is nie ‘n woordelikse aanhaling van wat elkeen gesê het nie, dit is slegs ‘n bondige verslag 

van voorstelle en besluite. Daar is natuurlik altyd sensitiewe sake wat bespreek word, die kuns is om 

die sensitiewe saak so in die notule weer te gee dat die 9e gebod altyd gehou word.  

6. Verlofsake:  

Ouerskaps- of kraamverlof 

Die Hooggeregshof het op 25 Oktober 2023 bevind dat die huidige bepalings van die Wet op Basiese 

Arbeidsvoorwaardes (en die Wet op Werkloosheidsversekering) wat handel oor Moederskap – en 

ander vorme van Ouerskapsverlof – ongrondwetlik en dus ongeldig is. Die grondslag vir hierdie 

bevinding is dat dit onregverdig diskriminerend is op grond van die regte op gelykheid en 

waardigheid. Die hof het bevind ouers daarop geregtig is om betaalde verlof van vier maande te deel 

en die parlement is beveel om die gebreke in die Wet op Basiese Diensvoorwaardes binne twee jaar 

reg te stel.  

Namate die wetgewing verander, gaan werkgewers ook hul beleide en praktyke moet hersien. Tans 

maak die wet voorsiening vir vier maande onbetaalde kraamverlof aan vroue wat verwag, wat in dié 

tyd by die Werkloosheidsversekeringsfonds (WVF) kan eis. Verlof van tien dae word vir ’n tweede 

ouer wat nie geboorte gegee het nie gegun. 

Albei ouers behoort op minstens vier maande se verlof gesamentlik geregtig te wees en moet kan 

kies of een die hele tydperk wil gebruik of dat hulle beurte maak, lui die uitspraak. 

Daar is ook in art. 25 van die wet beveel dat die woord “moederskap” (maternity) met “ouerskap” 

vervang word, waar die konteks dit vereis. 

Vir ouers van aangenome kinders word tans vir tien weke verlof vir een ouer en tien dae vir die 

ander voorsiening gemaak. Ouers van ’n kind wat deur ’n surrogaat gelewer is, is op dieselfde duur 

van verlof geregtig. 

Vanuit 'n regsperspektief moet hierdie uitspraak van ongrondwetlikheid steeds deur die 

Konstitusionele Hof bevestig word om van krag te wees; en indien dit wel gebeur, moet die 

wetgewing dienooreenkomstig verander word. Die Hooggeregshof het 'n tydperk van 2 jaar vir die 

Departement van Arbeid toegestaan om hieraan te werk. 

Nietemin, as 'n interimmaatreël terwyl hierdie proses aan die gang is, het die hof bepaal dat met 

onmiddellike effek, alle ouers op 4 maande aaneenlopende ouerskapsverlof (hetsy geboorte / 

aanneming / of surrogaat swangerskap) geregtig is, wat deur die Werkloosheidsversekeringsfonds 

(WVF) gedek moet word. Met die voorbehoud dat die 4 maande gesamentlik gedeel moet word 

tussen die ouers van die kind. Tussen die ouers kan hulle dan 4 maande ouerskapsverlof (gedek deur 

die WVF) kry en hulle kan self besluit hoe om hierdie tydperk tussen hulle te verdeel.  

Skole sal moontlik hul verlof- en personeelbeleid moet hersien om vir hierdie interimverandering 

voorsiening te maak. 

7. Algemeen 

Baie sterkte met die laaste paar weke. Ek weet die merk van eksamenvraestelle lê voor die deur, 

punte moet verwerk word en finale rapporte word opgestel. Tussendeur gebeur daar baie, klasse 

word skoongemaak en boeke word bestel. Nuwe personeelaanstellings word gemaak en daar word 

weer van ander afskeid geneem - alles om gereed te wees vir die nuwe skooljaar. 

Ook hierdie einde-van-die-jaar geskarrel moet in diens van die Here staan. Dit is ‘n tyd van 

selfverloëning en opoffering, van toewyding en mekaar aanmoedig. Laat ons ook in hierdie tyd 

steeds besef dat ons met alles in diens van die Here staan en dat ons Hom met ons optrede wil eer.  

Vriendelike groete 

Saskia Meijer 

 

 

 

 

 

 

 

 

 

 

 

 

 


